
www.txarli_eta_co.com


Delitu baten lekuko, edo are gehiago,
delitu baten biktima izan zara?


Gauez, gogoa izuaren menpe daukazula,
ezin al duzu lorik hartu?


Zure desiorik handiena,
gaizkile horiek azkenik
dagokien zigorra jasotzea da?


Eta, hori hala izanik, beldurrez zaude
poliziari deitzeko?


Uste duzu poliziak ez duela ezer egingo,
edo areago, gaizkile horien errepresalien
beldur zara?


Orduan, jo ezazu beldurrik gabe
konfiantzazko lagun batengana!


Txarli & Company,
zure detektibe-agentzia:
trebeak, zuhurrak eta fidagarriak.


Izan bahiketa edo lapurreta izan,
gurekin zure kasua
eskurik onenean.


Gure kolaboratzaile apartak
beti zure esanetara!


Edozer dela ere,
guk kasu guztiak argitzen ditugu!


www.txarli_eta_co.com


—Baina gainerakoan ondo zaude, ezta, Txarli? –galdetu nion gure nagusiari, harrokeria-haizez eman zidan ohar hura irakurri eta gero.


–Jakina ondo nagoela, Estefi! –esan zuen oihuka–. Internetek aukera berri-berriak ekarriko dizkio gure detektibe-agentziari.


Fedek eskutik kendu zidan oharra.


–Aizu, motel, aizu! Eta hau zer arraio da?


Txarli, zur eta lur, hari begira geratu zen.


–Eta zuk galdetzen duzu? Gure web-orria! Zer izango da ba!

Egia esan, pentsatu egin behar nuen, gaur goizean, gure tutore jaun «Siggi Handiak», Hizkuntzako eskola bukatu baino lehentxeago, Internetez hitz egin digunean. Txarlik ezin zion halako aukera bati muzin egin.


–Hainbat alditan saiatu ondoren, azkenean badabil –esan zuen «Siggi Handiak», harrotasuna ageri-agerian bere talo-aurpegi osoan–. Informatika-gela berria dugu ikastetxean, eta edozein ordenagailutatik sar zaitezkete Internetera. Nik neuk, egia esanda, aspalditxotik daukat Interneteko konexioa –jarraitu zuen azaltzen, irakasle zenez, beti moda-modara zegoela erakusteko–. Zoragarria da!


Bagenuen Internet, beraz. Internet gure ikastetxean, guztia berandu baino beranduago heltzen zen lekua izanik ere. Gure tutore Schlüter-ek berak ere –«Siggi Handia» esaten genion, tamainagatik, eta aisialdian tuba jotzen zuelako haize-tresnen banda batean– Internet zeukan. Eta ni zer? Ni, nire traste zaharreko teklei zartaka, informatika-egutegiaren arabera museoan erakusteko moduan-edo zegoena. Asteko diruarekin, izatekotan, telefonoaren eta modemaren gastuak ordain nitzakeen, baina ordenagailu berria ordaintzea, hori guztiz ezinezkoa zen. Eta hain zuzen horixe zen Interneten sartzeko behar nuena. Dirua aurreratzen aritu nintzen, eta Gabonetan ere bakarrik dirua ekartzeko eskatu nuen, baina ez zen nahikoa ordenagailu berria erosteko, ezta hurrik eman ere! Gurasoek ez zuten ezer jakin nahi izan kontuaz. Zaharra oraindik bazebilela, hori esan zuten. Nola izan liteke hain ezjakina pertsona?


«Siggi Handiak» gogoeta eten zidan.


–Internet-saio batzuk antolatuko ditugu, borondatezkoak erabat –adierazi zuen–. Nork dauka parte hartzeko gogorik?


Berehala esku guztiak altxatuta zeuden, nirea barne.


Harritu nintzen «Siggi Handia» interes euforiko haren aurrean ez harritzeaz; kontrakoa, esango nuke. Bat-batean irribarreka hasi zen, irakasleek karta bat kolkoan ezkutatu eta ikasleok ezertaz jabetzen ez garenean bezala.


–Internet-saioak Brinkmann jaunak gidatuko ditu –esan zuen, hitz bakoitza poliki dastatuz.


Jaso bezain bizkor desagertu ziren berriz eskuak. Nik ere duda egin nuen une batez, baina gero eskua gora jarraitu nuen. Ingurura begiratu nuen, eta bakarra nintzela egiaztatu nuen. Brinkmann jauna ezagutzen zuen inor ez zen jarrera orokor harekin harrituko. «Siggi Handia» ere ez. Brinkmann jauna Mateko irakaslea dugu. Baina guk «Jerardo politta» deitzen diogu, oso eder eta polita dela uste duelako, eta irakasle emakumezko guztiekin beti keinuka eta txutxu-mutxuka aritzen delako, batez ere gure Naturreko irakasle erakargarriarekin, Sulte-Stratmann andrearekin.


Baina ez zen hortik etorri gorputzean barrena sentitu genuen «hotzikara izoztua», Txarlik esango lukeen eran. «Jerardo politta», neskazalea izateaz gain, oso gizon ezatsegina ere izan daiteke. Batez ere ikasleren bat begitan hartuta baldin badauka. Hala tokatu zaionak hobe du bere burua prestatu, berarentzat ez baita errukirik izango. Bai nire neba Errefautxok, bai Txarlik, onartu nahi luketena baino gehiago sufritu dute harekin. Baina niri izendapenaren albisteak ez zidan eragin: Maten on samarra naiz, eta gainera ez dut sekula arazorik izan berarekin… Nahiz eta, egia esanda, nik ere nahiago nukeen beste irakasle bat.


–Zer da hau, gero? –galdetu zuen «Siggi Handiak», harritu-itxurak eginez–. Zer dela-eta, bat-batean, ez duzue parte hartu nahi?


Segidan, begiak arranpalo jarri zitzaizkion. Oraingoan harridura ez zen itxurazkoa, benetakoa zen!


Ingurura begiratu, eta berehala jakin nuen zeri begira ari zitzaion hain txundituta. Ez nintzen ni informatika-eskolak hartu nahi zituen bakarra, beste norbait ere bazen, nor eta Txarli! Ezin nuen sinetsi. Txarlik ez dauka ideiarik ere ordenagailuez, Fedek eta nire neba Errefautxok baino are gutxiago. Gainera, Txarlik «Jerardo polittari» galdeketa egin zionez gero, irakasle horrek ez du gure nagusia ikusi ere egin nahi.


–Txarli? Zu? –«Siggi Handia» ez zen beste ezer esateko gauza izan.


Beste behin ere egiaztatu nuen gure tutoreak ederki dakiela gu zuzen ebaluatzen.


–Internet nola dabilen jakin behar dut, nire geroko lanbiderako –erantzun zuen Txarlik.


«Lanbide» hitza ahoskatzeko modu hutsak beste irribarre bat eragin zion «Siggi Handiari», eta ikaskide guztiei barre-algara eutsi bat. Argi eta garbi zegoen «lanbide» harekin zer esan nahi zuen: detektibea. Txarli & Company detektibe-agentziako nagusia da, berak esan ohi duen bezala. Agentziakoak gara, halaber, Fede, nire neba biki Errefautxo, gure txakur Xarmant eta bostok. Arrakasta txiki samarra izan dugu, baina Txarlik tinko segitzen du kasu handi bat lortzeko ametsean. Behin baino gehiagotan utzi gaitu barregarri, hori dela eta. Batzuetan neuri buruari galdetzen diot ea zer arraio nabilen oraindik honetan guztian parte hartzen. Azken batean, Txarliri adarra jotzea gustatzen zaidalako izango da.


–Zer lanbidez ari zara, Txarli? –galdetu zuen «Siggi Handiak», aho-ertzetan dardara susmagarria zeukala.


–Seguru nago jakingo duzula, detektibe-agentzia bat zuzentzen dut-eta –erantzun zion Txarlik, distira berezia begietan–. Gaur egun gaizkile askok Internet erabiltzen dute beren negozio ilunak egiteko. Adibidez, duela pare bat egun baino ez, kasu bat irakurri nuen egunkarian. Gaizkile-talde batek desagertzeko zorian dauden animalia bitxiekin trafikatzen zuen, delitu hori oso zigortuta badago ere. Baina poliziak ez dauka oraindik arrastorik ere…


«Siggi Handiak» eskuak jaso zituen.


–Mila esker, Txarli! Nahikoa da –esan zuen, Txarliren hitz-uholdea etenik, ikaskideetako batzuk une batetik bestera barrez lehertzeko zorian zeudela–. Orduan, Txarli eta Estefiz gain, nork gehiago parte hartu nahi du? Brinkmann jaunak aipatu dit ikastetxearen web-orria sortu nahi duela.


Nire ingurura begiratu nuen berriz. Oraindik boluntario bakarrak Txarli eta biok ginen. Nik besoa txindurritzen hasita neukan. Txarlik baiezko keinua egin zion Federi, animatzeko. Hasieran ezulertuarena eginez begiratu zion, baina azkenean eskua altxatu zuen duda-mudatan. Oso Federen gauza zen hori. Zernahi egiteko konbentzitzen uzten zion Txarliri. Errefautxok niri bezalaxe. Orduan nik saihetsean jo nuen nire neba bikia.


–Zer, nebatxo? Gogorik ez? –xuxurlatu nion.


Errefautxok lur jota begiratu zidan.


–Nik ideiarik ere ez daukat baina. Eta, gainera, «Jerardo polittarekin»! –erantzun zidan, ahotsa dardarka.


Errefautxo eta biok bikiak bagara ere, itxura batera inork ez luke esango neba-arrebak garenik ere. Eta kontua ez da bakarrik bera ni baino dezente baxuagoa dela, ez: guztiz bestelakoak gara gauza guztietan. Zentzuna etorri zitzaidanetik, beti saiatu izan naiz edozeri dion beldur hori kentzen nebari. Hala ere, pare bat aldiz ederto erakutsi du barruan zer dakarren.


–Ez izan oilobustia, nebatxo. Horrela, ikasi egingo duzu behintzat. Gainera, «Jerardo polittak» ez zaitu jango.


–Ni ez nintzateke hain seguru egongo –esan zuen Errefautxok, apal, baina eskua altxatzen zuela.


Guk laurok izotzaldia urtu eta gero, «Siggi Handiak» beste lau boluntario bildu zituen taldera. Txarliren espanturako, haien artean ziren Simon, Xabier eta Oliver. Eskolako azken txangoaren ondoren –orduan irakasle guztiek gaixotasun misteriotsu bat harrapatu zuten–, mutiko haiek ere bildu, eta gure modura detektibe-talde bat osatu zuten. «Bad Boys» jarri zioten izena. Iruditzen zait kasu bakarra gu zirikatzea dutela, Txarli batez ere.


–Eta noiz hasiko dira Brinkmann jaunaren eskolak? –galdegin zuen, azkenik, Fedek.


«Siggi Handiak» irribarre zabal-zabala egin zuen, berari sekula ikusi gabea.


–Gaur arratsaldean bertan.


Eta han geunden, desordutan ikastetxeko jolastokian, Txarlik detektibe-agentziaren web-orrian jarri nahi zuen testuari begira-begira.


–Eta hau zertarako? –galdetu nion Txarliri.


Gehixeago hurreratu, eta ahotsa apaldu zuen.


–Jende asko dago poliziaz fidatzen ez dena. Horregatik jotzen dute detektibe pribatuengana. Askoz modu zuhurragoan lan egiten dute. Jende horixe gureganatu nahi dut hain zuzen gure web-orriaren bitartez. Inolako aztarnarik gabe, polizia itsu-itsuan ibiliko litzateke kasuetako askotan.


–Bai, eta zuk ikusmena berreskuratzen lagundu nahi diezu, ezta? –esan nuen, ironia-haize batekin.


–Kar-kar! Hau barregura! –esan zuen Txarlik–. Baina zer dela-eta ez nauzue sekula aintzat hartzen?


–Aizu, motel, aizu! Jakina aintzat hartzen zaitugula, Txarli, baina ez al duzu uste amu gisa ere eskaini beharko genukeela geure burua? Esate baterako, gaizkileen taldeetan infiltra gintezke!


–Eta Xarmant ere presa-txakur modura eskain genezake! –proposatu zuen Errefautxok.


Federi eztarrian trabatu zitzaion algara.


–Aizu, motel, aizu! Ezta bururatu ere Xarmant honetan guztian sartzea! Eta txakurraz ari garela, eraman al diozue jatekoa?


–Ez, zer ba? –galdetu zuen nire nebak–. Gure txanda al zen?


–Jakina zuen txanda zela! –esan zion oihuka Fedek–. Eta orain, zer, gosez baldin badago?


–Lepoa jokatuko nuke Xarmantek ez duela sekula gose handirik pasatu –esan zuen Txarlik, ezaxola–. Eta hala balitz ere, ez litzaioke batere gaizki etorriko. Agian horrela jakingo luke gogor lan egin beharra dagoela ogia irabazteko.


–Aizu, motel, aizu! Xarmantek ez du zertan lan egin!


–Bai, noski, tentelegia da horretarako.


–Ez da tentela!


–Bada!


Lehen aipatu dudan bezala, Xarmant gure txakurra da. Tira, egia esan, Federen txakurra. Zaborrontzi baten atzean elkar topatu zutenetik, banaezinak dira erabat. Xarmant bataiatu genuen, izena behintzat polita izan zezan. Guk oso maite dugu, baina mihi gaiztoek esaten dute, hortzeria mailatu eta belarri hozkatu horrekin, komuneko eskuila ematen duela. Txakurra gurekin dagoenetik, Txarlik eta Fedek eztabaida etengabea dute Xarmanten dohainen inguruan. Fedek uste du oso txakur berezia dela, baina Txarliri iruditzen zaio txakur ergela dela, arrasto bati jarraitzeko ere ezgauza. Eta lan hori egiten jakin beharko luke detektibe-txakurra izateko, horixe bihurtu nahi baitu Txarlik. Ni, berriz, ez nago oso ziur arrazoia bietako zeinek duen. Baina gauza bat behintzat oso garbi dago: Xarmant bezalako txakurrik ez dago beste inon.


–Interneteko eskolaren ondoren, elkarrekin joan gaitezke ikustera –sartu zen Errefautxo, beste behin ere bi horien arteko eztabaida baretu guran–. Ordura arte, ez dut uste gosez hilko denik.

Informatika-gelara iritsi ginenean, Bad Boys taldekoek mespretxuzko iruzkinekin hartu gintuzten.


–Kaixo, Txarli! –esan zuen Oliverrek–. Harrapatu al duzu jada gaizkile zibernetikoren bat? Edo «Jerardo politta» izango da zure lehen biktima?


–Agian Txarli bere burua digitalizatzeko gauza izango da, Internetetik software modura nabigatzeko –gaineratu zuen Simonek.


–Bai, eta Fedek Sulte-Stratmann andrearen argazkiak eskaneatuko ditu! –esan zuen Xabierrek, barrez lehertu beharrean–. Eta gauez, lotara baino lehen, argazkiei begira-begira arituko da!


Une horretara arte, lasai jasan genituen iruzkin txepel haiek, baina gure Naturreko irakaslea aipatu zutenean, Fedek hotzikara bat izan zuen. Irakasle gogokoena du, askogatik. Gaiztoa banintz, berarekin seko gustatuta dagoela esango nuke.


–Ei, aizue, ei!


–Ez kezkatu, Fede, utz itzazu –lasaitu zuen Txarlik berehala–. Hitz ergelei, entzungor egin.


Fedek ez ikusteko moduan, ordea, begi-keinua egin zidan.


Gure Mateko irakaslea agertu, eta eztabaida txiki hura eten zuen. Harrigarriro, oso aldarte onean zegoen. Horrek, hala ere, ez zuen gauza handirik esan nahi. Izan ere, «Jerardo politta» ez dago sekula umore txarrez. Eskoletan txantxa asko egin ohi ditu. Arazoa da ikasleok izaten garela txantxa horien biktima.


–Zein ondo zuetako hainbeste etorri izana! –esan zuen, taldeari begira harro.


Nik uste baino boluntario gehiago batu zen azkenean.


Binaka eseri behar izan genuen ordenagailuen aurrean. Errefautxok eta biok bat genuen erdibana, eta Txarlik eta Fedek beste bat.


«Jerardo polittak» eztarria garbitzeko hots egin zuen. Berehala sortu zen isiltasuna.


–Zuen tutoreek esango zizuetenez, eskola hauetan web-orri bat sortuko dugu gure ikastetxerako –esan zuen–. Zoritxarrez, gehiegi itxaron behar izan dugu ordenagailuak etorri arte. Hori dela-eta, beste ikastetxe batzuk aurreratu egin zaizkigu. Baina gurea Interneten iragartzen den edozein ikastetxeren web-orria baino originalagoa, zorrotzagoa eta ederragoa izatea lortuko dugu. Horrek lan handia dakar, baina zinez mereziko du. Seguru egon zaitezte. Eta orain, denbora gehiago ez galtzeko, piztu ordenagailuak.


Zeruko musika zen hura, niretzat behintzat.


Zeharka, Txarlik hitza eskatzen zuela ikusi nuen.


–Bai, Txarli, zer da?


–Brinkmann jauna, galdera bat egin nahi nizuke.


–Tira, horretan baduzu eskarmentua, ezta, Txarli? Beraz, aurrera –esan zuen «Jerardo polittak», bekain bat altxaturik.


Itxura guztien arabera, ez zuen ahaztua Txarlik gure atezain Pedel jaun atseginari buruz egin zion galdeketa.


Txarli oso tente zegoen aulkian eserita. Belarriak pittin bat arrosa-kolore jarri zitzaizkion.


–Zera… Nola pizten da ordenagailua?


«Jerardo polittak» eskolaren lehen orduko gainerako denbora Txarlirekin eman zuen, mutikoa informatikaren misterioetan murgiltzen, eta barregarri uzten nahi adina eta gehiago.


Eskola amaitzean, Xarmantentzako jana lortu, eta hura ikustera joan ginen zuzenean. Besteak beste, Fedek ez zukeelako besterik onartuko. Gutako inork txakurra etxean edukitzeko baimenik ez daukanez, Txarliren osaba-izeben, izeba Hilda eta osaba Werner-en baserrian aterpetu dugu.


Ortuko atean agertu ginenean, gure txakurra buztanari eragiten eta txistuka hurbildu zitzaigun. Xarmant da ezagutzen dudan txakur bakarra, pozik edo urduri dagoenean, zaunka egin beharrean, txistu egiten duena. Nahiz eta ni oso seguru ez nengoen gu ote ginen haren pozaren arrazoia, edo ekarri genion janaria.

Xarmantek gutizia haiek irentsi bitartean, Fedek penaz begiratzen zion.


–Ei, aizue, ei! Nire ttipia gosez hil da ia-ia. Begira nola irensten duen guztia.


–Baina hori beti egiten du eta –eman zuen iritzia Txarlik–. Berdin da aurretik asetu arte jan duen edo ez.


–Hara, hitz egiteko gauza zara eta! –esan nuen–. Uste nuen «Jerardo polittak» hitzik gabe utzi zintuela.

